
МАҲАЛЛИЙ УСЛУБЛАР АСОСИДА ВУЖУДГА КЕЛГАН ДУТОР 

ИЖРОЧИЛИК МАКТАБЛАРИНИНГ ҚИЁСИЙ ТАҲЛИЛИ 

Вокал ва чолғу ижрочилиги кафедраси ўқитувчиси 

АННОТАЦИЯ 

Ушбу мақолада дутор ижрочилик йўлларининг ўзига хослиги, ижро ва 

айтим йўлларидан ташкил топган маҳаллий услублар, замонавий дутор 

ижрочилигининг ранг-баранг йўналишлари, мохир созандалар ҳамда созгар 

усталар ҳақида батафсил ёритиб берилган. 

Калит сўзлар: Дутор, генесиз, камер, жўрнавоз, мақом йўллари, тембр, 

диапазон, фольклор. 

СРАВНИТЕЛЬНЫЙ АНАЛИЗ  ИСПОЛНИТЕЛЬСКИХ  ШКОЛ 

УЗБЕКСКОГО ИНСТРУМЕНТА ДУТАР, СОЗДАННЫХ НА ОСНОВЕ 

МЕСТНЫХ ЛОКАЛЬНЫХ СТИЛЕЙ 

АННОТАЦИЯ 

В данной статье подробно описывается своеобразие дуторного 

исполнительства, локальные стили исполнения и речи, различные направления 

современного дуторного исполнительства, искусные музыканты и мастера-

созгары. 

Ключевые слова: Дутор, генезис, камера, жорнавоз, статусные пути, 

тембр, диапазон, фольклор. 

COMPARATIVE ANALYSIS OF THE PERFORMING SCHOOLS OF THE 

UZBEK INSTRUMENT DUTAR CREATED ON THE BASIS OF LOCAL 

STYLES 

ABSTRACT 

This article describes in detail the originality of dutor performance, local styles 

of performance and speech, various areas of modern dutor performance, skillful 

musicians and sozgar masters. 

Key words: Dutor, genesis, camera, jornavoz, status paths, timbre, range, 

folklore. 

КИРИШ 

Халқ чолғулари ҳар бир миллатнинг маънавий бойлиги хисобланиб,  

йиллар давомида ўзига ҳос тарзда шаклланиб ривожланиб келди ва бугунги 

кунда ҳам ўз нуфузини йўқотмади. Ўзбек чолғулари ҳақиқатдан ҳам миллий 

маданиятимизнинг ноёб хазинаси ҳисобланади, зеро, улар мисолида ўзбек 

халқининг бой тарихий, ижро амалиёти ва ноёб санъатини акс этилгандир. Бу 

борада миллий ўзбек халқ чолғулари, турфа ижрочилик санъати маънан ва 

моддий нуқтаи назардан бой ҳамда ранг-баранг эканлигини эътироф этиш 

жоиздир. 

ТАДҚИҚОТ МАТЕРИАЛЛАРИ ВА МЕТОДОЛОГИЯСИ 

Ўзбек халқ чолғулари ижро амалиётида танбур, рубоб, дутор, ғижжак, чанг, 

қонун  каби ҳар томонлама мукаммал камер созларни ижросини асосан 

саройларда қўллаб келишган. Ҳар бир чолғу ўзининг генесизи ва 

такомиллашиш тарихига эга. Асрлар мобайнида миллий чолғуларнинг шакли, 

тембри, овоз диапазони ва ўзига хос ижро йўлларига асос солинган. Дутор, 

манбаларда ёзилишига кўра, Фаробийнинг “Китабул мусиқаи ал Кабир” 

рисоласи, Ф.Кароматовнинг “Ўзбек мусиқа чолғучилиги” асарларида 

келтирилишича шаклий жиҳатдан ўзгармагани эътироф этилади.  

Дутор барча чолғулар орасида ўзининг табиати, назокатли оҳанги, сирли 

садоси билан ҳамиша ажралиб турган. Чолғунинг садоланиш жаранги унчалик 

кескин бўлмаган ва бир мунча майин бўлгани боис, уни хонаки (камер) созлар 

қаторида ўрин эгаллаши асосий сабаб бўлган. Дуторнинг турли кўринишлари 

мавжудлигига қарамай чолғунинг нозик ўзига ҳос жиҳатлари сақланиб 

қолинлган. Бу чолғу асосан аёллар ижро амалиётида қўлланилган.  

Дутор азал-азалдан Ўрта Осиёнинг турли воҳаларида ўз шеваси ва 

анъанаси асосида истеъмолда бўлиб келган. Халқ оммавий ижро йўллари, 

дайди ёки ёввойи ҳамда анъанавий мумтоз ижро йўллари доимо халқ дутор 

ижрочилик амалиётини безаб келган. Дутор аслида, халқона услубга мойиллиги 

билан мумтозлик даражасигача ривожланган.  

ТАДҚИҚОТ НАТИЖАЛАРИ 

Дутор халқ чолғу ижрочилик амалиётида ўз ўрнига эга бўлган ва турли  

чолғулар билан жўрнавозликда, давр маданияти ривожида муносиб ўрин тутган 

ҳамда керакли чолғу сифатида қадрланган. Шу боис бўлса керак, бизнинг 

замонамизга келиб дуторнинг хилма-хил таркибий ансамбллари, 

якканавозликдаги ижро услублари янада кўпайди. Дутор чолғусининг ижро 

йўллари хам ўзига хос қирраларига эга. Хусусан, мамлакатимизнинг ҳар бир 

воҳаси - Хоразм, Самарканд-Бухоро, Кашқадарё-Сурхондарё ва Фарғона-

Тошкент маҳаллий услублари ўзининг бетакрор жанр ва шакллари, ижро ва 

айтим йўлларидан ташкил топган услуб бўйича ажралса, дутор ижрочилигида 

ҳам ўзига хос мактаб ва йўллари шаклланишига замин яратиб берди. Мазкур 

услублар ичида Хоразм ва Фарғона-Тошкент махаллий йўллари алохида 

эътиборга молик. Нафақат фольклор ва профессионал ижрочилик санъатида, 

балки, ижрочилик амалиёти учун асос бўлган миллий чолғу созларининг 

тузилиши ва ўзига хос хусусиятлари билан фарқланади [1;4]. 

Дутор ижро услубларининг воҳаларда такомиллашиб бориши натижасида 

унинг турфа ижрочилик мактаблари вужудга келди. Ҳар бир ижро мактаби 

ушбу воҳаларнинг бетакрор ва ўзига хос халқчил анъаналари, шевалари ва урф-

одатлари билан уйғунлашиб кетган. Буни биз ҳатто чолғу созининг тузилиши 

ва кўринишида кўришимиз мумкин. Халқ ижодиёти амалиётида дуторда чалиш, 

якканавоз ва жўрнавоз соз, ҳаттоки анъанавий услубда ўзининг махсус мақом 

йўлларини яратишига ҳам сабаб бўлган. Бунинг ёрқин мисоли Хоразм дутор 

мақомлари ташкил қилинишини эътироф этишимиз мумкин. 

ХХ асрга келиб дутор ижрочилиги касбийлик борасида катта ютуқлари 

билан эътиборга тушади. Таниқли созандаларнинг мактаблари, якка соз 

ижрочилиги, айниқса, устозона услубда ўз ўрнига эга бўлди. Бу албатта, аввало 

дуторнинг ўтмиш ижрочилик амалиётида эришган ижро имкониятлари, халқ 

орасида дутор ижро анъаналарини расм қилган моҳир ижрочилар ижоди билан 

баҳоланади. Республикамизда танилган таниқли дутор созандалари қаторида 

Т.Алиматов, О.Қосимов, Г.Мўминова, И.Арабов, У.Юнусов, С.Қосимов 

номларини ифтихор билан тилга олишимиз мумкин. 

МУҲОКАМАЛАР 

Созгар усталар А.Зуфаров, А.Мелихўжаев, А.Нурхўжаев кабилар 

мамлакатимизда мазкур чолғуни сақлаб қолиши ва ижро анъаналарини 

ривожига катта хисса қўшиб келаётгани хеч кимга сир эмас. Албатта дутор 

ижрочилигининг кенг оммалашуви ижрочи санъаткорнинг самарали меҳнати, 

бадиий ижоди маҳсулининг натижасидир. Шинаванда-тингловчилар бир-

биридан сержило, ранг-баранг асарлар ва сирли ижро услубларга ошно бўлиб 

бордилар. Яратилган ўзига хос ижро услублар вақт ўтиб катта ижрочилик 

мактабларини юзага келишини таъминлаб берди. Бу борада биз Хоразм дутор 

ижрочилиги, Қўқон ижро мактабларини эслашимиз жоиз. Масалан, Хоразм 

дутор ижрочилик услубига нисбатан Самарқанд ижро йўли ўзгача эканлиги 

Абдурауф Фитрат томонидан ҳам ўз вақтида қайд этилган эди : «Бу кунларда 

бизнинг энг машҳур дуторчимиз самарқандлик Ҳожи Абдулазиз қўлини тахтага 

урмай чалғони учун унинг дутори ҳавас билан тингланадир»[1].       А. Фитрат 

шу билан Самарқанд ижро анъаналари ўзининг ўзгача жаранг ва тароватига эга 

эканини тасдиқлаган. 

Бу борада Фарғона-Тошкент воҳасининг дутор ижрочилик услублари ҳам 

жуда ранг-баранг эканлигини айтиб ўтиш лозим. Чунки, бу воҳада ижро 

услублари кўп. Фақат Қўқон дутор ижрочилик мактабининг ўзигина, ўзига хос 

анъаналар билан суғорилган. Бу анъаналарни биргина «Қўқонча» асарини ижро 

йўлларида ҳам кўриш мумкин. Дуторнинг шахдам шиддатли талқини, 

зарбларининг ранг-баранглиги, чап ва ўнг қўллар моҳирлиги ва жозибалилиги 

услуб ижрочилигининг асосий “мағзи” ҳисобланади.  

ХУЛОСА 

Ижрочилик мактаблари  юзага келишида санъаткор созандаларнинг 

алоҳида ижро услубларнинг аҳамияти катта. Шунинг учун Фарғона-Тошкент 

маҳаллий услубида биз кўп шахсий дутор ижрочилик мактаблари 

шаклланганининг гувоҳи бўламиз. Замонавий дутор ижрочилиги ранг-баранг 

услублар билан йиллар оша бойиб, ўз тараққиёти жараёнида давр талабига 

мосланиб концерт саҳналарида юқори ўрнини эгаллаб келмоқда. Бунга, маълум 

маънода дуторнинг ўқув тизими жараёни, яъни мактаб, лицей, коллеж ва олий 

ўқув муассасаларининг дастуридан жой олганлиги ҳам сабаб бўлди. Бу борада 

замон талабига жавоб берувчи янги авлод ўқув дарсликлари, қўлланмалари, 

услубий нашрлари, ўқув дастурлари яратилаётгани эътиборга молик. 

